
Luise Böök - Wat en Malöör* 

 

Sövenunveertig (47) cm lang un tweedusendveerhunnertuntachentig 

(2480) Gramm swaar Dat weer uns lüttje Heini vör tweeundartig (32) 

Jahr. 

Eenhunnertuntachentig (180) cm lang un tweeunnegentig (92) kg swaar. 

Dat is uns Heini na tweeundartig (32) Jahr. 

Bit verleden Jahr weer he alleen. Daar geev dat aber nix as wuracken* 

un de Bulldogg* van sien Vader. Heini keek domaals nettakkraat* 

unnern un boven to de Büxen ut, as mien Hannes hum up de Bulldogg 

sett hett un mit hum lostucker. Sotomaal weer dat för Heini en 

Wunnerwark van Maschien. Wenn de Gleuhkopp togangmaakt un dat 

groot Swungrad ansmeten wurr, un dat „bubb bubb bubb“ losgung, 

lüchtden Heini sien Ogen, as wenn Wiehnachten un Oostern tohoop* 

fallen weren. Ik kann seggen, Heini weer van Kind an unheelbaar 

„Bulldogginfizeert“. 

Heel* baff weren wi, as Heini verleden Jahr up eenmaal en Bruud harr. 

De harr Vörrang. Nu kreeg Heini en anner Hobby. Dat düür nich lang un 

elkeen seeg, wat uns Heini lehrt harr. Sien lüttje Bruud Lene wurr allto 

wat massiger. Un glieks gung dat ‘t raadslaan, Jung of Wicht? 

Keen Fraag för Heini: „Dat word en Jung! Un wenn de nettakkraat 

unnern un boven to de Büxen utkickt, nehm ik hum ok mit up de 

Bulldogg! Kann een nich froh genoog mit togangkomen, mit dat 

Bulldoggfahren, meen ik!“ 

As dat mit de Swangerschaft sien Loop nehm, sullen de Dokters denn 

woll biplichten, dat dat en Jung wurr. Man de seen: „Dat word en 

Wicht!“ Lene brull* Snött un Quiel as se na Huus keem: „Dat word en 

Wicht!" 

Wat en Malöör! - Keen Bulldoggfahrer! Heini leet sük nix marken, un 

begööskede* sien Lene. „Wees man blied, wenn dat Wicht gesund up de 

Welt kummt!" He hool en depen Sücht*, un snack wieder: „Un wenn wi 

hör en Büx antrecken, kann se ok mit up de Bulldogg fahren!"  

Dat düürs nich mehr lang, do keem de lüttje Pupp* up de Welt: 

Sövenunveertig (47) cm lang un tweedusendfievhunnert (2500) Gramm 

swaar! … Willi! Daar mutten de Doktors doch wat överkeken hebben! 

 

Vokabels:  

Malöör = Missgeschick 

wuracken = schwer arbeiten 

Bulldogg = Traktor 

heel = sehr, ganz 

nettakkraat = gerade so 

tohoop = zusammen 

brull v. brullen = weinen 

begööskeden v. begöösken = beruhigen 

he hool en depen Sücht = er holte einen tiefen Seufzer  

Pupp = Baby 

 

Zum Nachschlagen weiterer Vokabeln empfehlen wir das Plattdeutsch-

Hochdeutsche Online-Wörterbuch der Ostfriesischen Landschaft: 

 

www.platt-wb.de 
 

 


